
MINISTRIA E DREJTËSISË
DREJTORIA E PËRGJITHSHME E POLITIKAVE DHE PROJEKTEVE NË FUSHËN E DREJTËSISË, INTEGRIMIT DHE NEGOCIATAVE
SEKTORI I POLITIKAVE DHE STRATEGJIVE NË FUSHËN E DREJTËSISË

Takimi i Parë konsultativ[footnoteRef:1] [1:   (Takimi i parë është zhvilluar më datë 17 shkurt 2026, ftesa për ojf-të dhe institucioneve ju është dërguar me email më datë 11 shkurt 2026, rreth 150 organizatave jofitimprurëse dhe institucioneve, përfshirë edhe institucionet në varësi të Ministrisë së Drejtësisë. Gjithashtu, ftesa, së bashku me një përshkrim të shkurtër të takimit, është publikuar paraprakisht edhe në faqen zyrtare të Ministrisë së Drejtësisë, në funksion të transparencës dhe gjithëpërfshirjes. Linku i publikimit të ftesës dhe njoftimi nga Ministria e Drejtësisë: https://www.drejtesia.gov.al/procesi-i-bashke-krijimit-per-hartimin-e-planit-kombetar-te-veprimit-ogp-2026-2030-ne-fushen-e-aksesit-ne-drejtesi/).
] 

Minutat e Takimit
Datë: 17.02.2026
Ora: 10:30 – 11:30

Ministria e Drejtësisë zhvilloi më datë 17 shkurt 2026 takimin e parë konsultues me institucionet dhe Organizatat e Shoqërisë Civile, në kuadër të Procesit të Bashkë-krijimit të Plani Kombëtar të Veprimit OGP 2026-2030”, komponenti “Aksesi në Drejtësi”. 
Takimi u kryesua nga z. Tedi Dobi, Zëvendësministër i Drejtësisë dhe Negociator për Kapitullin 23 – Gjyqësori dhe të Drejtat Themelore, i cili bëri një përshkrim të detajuar mbi angazhimin e Ministrisë së Drejtësisë në këtë fushë, në përputhje me përgjegjësitë institucionale dhe objektivat e procesit të integrimit evropian. Ai theksoi se përmirësimi i aksesit në drejtësi përbën një element kyç në përmbushjen e standardeve të Bashkimit Evropian, veçanërisht në funksion të forcimit të të drejtave themelore të qytetarëve dhe mbrojtjes së grupeve më vulnerabël në shoqëri. Z. Dobi theksoi se ky komponent synon garantimin e transparencës, përfshirjes dhe fuqizimit ligjor, përmes ndërtimit të një sistemi drejtësie gjithëpërfshirës, të barabartë dhe të aksesueshëm, të mbështetur në informim, edukim ligjor dhe ofrim shërbimesh cilësore. 
Gjithashtu, Zevendësministri z. Dobi, ritheksoj faktin se në kuadër të angazhimeve të Shqipërisë në kuadrin e Partneritetit për Qeverisje të Hapur (OGP), Ministria e Drejtësisë ka vijuar me përkushtim zbatimin e masave të parashikuara në komponentin “Akses në Drejtësi, Informim dhe Edukim Publik”. Ky komponent ka një rëndësi të veçantë për forcimin e të drejtave të qytetarëve, veçanërisht të grupeve më vulnerabël në shoqëri, duke garantuar transparencë, përfshirje dhe fuqizim ligjor. Objektivi i tij është ndërtimi i një sistemi drejtësie sa më gjithëpërfshirës, të barabartë dhe të aksesueshëm, përmes informimit, edukimit ligjor dhe ofrimit të shërbimeve cilësore.
Ministria e Drejtësisë zbaton masat dhe aktivitetet e parashikuara në Planin e Veprimit të OGP-së përmes Drejtorisë së Ndihmës Juridike Falas (DNJF), Dhomës Kombëtare të Ndërmjetësimit dhe Qendrës për Parandalimin e Krimeve të të Miturve dhe të Rinjve (QPKMR).
Drejtoria e Ndihmës Juridike Falas (DNJF) – Ndihma juridike e garantuar nga shteti përbën një nga format më themelore të aksesit në drejtësi, të cilën çdo shtet duhet ta sigurojë në mënyrë efikase dhe efektive, si një detyrim kushtetues.
Objektivi kryesor i këtij ligji është ofrimi i ndihmës juridike falas për të gjitha kategoritë e përfituesve të parashikuara në ligjin për ndihmën juridike falas, duke i dhënë përparësi grupeve vulnerabël si përfitues të drejtpërdrejtë të sistemit të ndihmës juridike falas, si dhe personave me të ardhura të pamjaftueshme.
Drejtoria e Ndihmës Juridike Falas bashkëpunon me organizata ndërkombëtare, klinika ligjore, si dhe organizata jofitimprurëse vendase dhe të huaja në zhvillimin e sistemit të ndihmës juridike, përmes aktiviteteve ndërgjegjësuese dhe edukimit ligjor. Çdo muaj, Drejtoria miraton Kalendarin e Aktiviteteve Ndërgjegjësuese, me tema të dedikuara për kategoritë  përfituesve të parashikuara në ligjin nr. 111/2017, me theks të veçantë në grupe specifike.
Dhoma Kombëtare e Ndërmjetësimit synon të garantojë për qytetarët një shërbim cilësor dhe profesional, duke shërbyer si një mekanizëm alternativ për zgjidhjen jashtëgjyqësore të konflikteve dhe mosmarrëveshjeve, me kosto të ulët, brenda një afati të shkurtër kohor dhe në mënyrë konfidenciale.
Në këtë kuadër, Dhoma Kombëtare e Ndërmjetësimit ka garantuar shërbime cilësore dhe konfidenciale për zgjidhjen jashtëgjyqësore të mosmarrëveshjeve, me fokus të veçantë tek fëmijët dhe grupet vulnerabël. Ajo ka përgatitur dhe publikuar informacion të aksesueshëm dhe miqësor për fëmijët, ka rritur ndërgjegjësimin mbi shërbimet e ndërmjetësimit falas, si dhe ka organizuar fushata informuese si online ashtu edhe në terren.
Qendra për Parandalimin e Krimeve të të Miturve dhe të Rinjve (QPKMR), e cila ka si qellimn parësor parandalimin e krimeve të kryera nga të miturit dhe të rinjtë, si dhe rehabilitimin dhe riintegrimin e të miturve në shoqëri. Qendra ka ndërmarrë aktivitete me qëllim rritjen e ndërgjegjësimit të publikut të gjerë dhe përmirësimin e aksesit të qytetarëve në drejtësi përmes Edukimit Ligjor. Qëllimi i kësaj fushate është informimi i të miturve duke i njohur ata me parimet e drejtësisë penale për të miturit, si dhe me programet parandaluese, rehabilituese dhe të riintegrimit të zhvilluara nga Ministria e Drejtësisë në bashkëpunim me QPKMR.
Në kuadër të hartimit të Planit të ri të Veprimit OGP 2026–2030 dhe në përputhje me fushën e përgjegjësisë së Ministrisë së Drejtësisë për “Aksesin në Drejtësi”, u bë me dije gjatë takimit se institucioni ka përgatitur një pyetësor, me qëllim mbledhjen e vlerësimeve dhe sugjerimeve nga shoqëria civile mbi fushat prioritare të ndërhyrjes dhe mbi punën institucionale rreth këtij kompontenti dhe më gjërë. Pyetësori është hartuar në frymën e parimeve të OGP-së dhe do t’u dërgohet organizatave të shoqërisë civile përmes email-it. Pas përpunimit të përgjigjeve, kontributet do të shërbejnë si bazë për përcaktimin e prioriteteve dhe masave konkrete në Planin e ri të Veprimit. 
Në takim ishte e pranishme edhe znj. Xhexhaj (keshilltar), përfaqësuese e Ministrit të Shtetit për Administratën Publike dhe Antikorrupsionin, në cilësinë e institucionit koordinues të procesit OGP. znj. Xhexhaj, theksoi rëndësinë e bashkëpunimit ndërinstitucional dhe të përfshirjes aktive të shoqërisë civile, si dhe shpjegoi hapat që do të ndiqen në vijim për hartimin, konsultimin dhe miratimin e Planit të Veprimit 2026-2030.
Gjatë takimit, përfaqësues nga shoqëria civile shprehën shqetësimin se Ministria e Drejtësisë nuk po garanton akses në drejtësi në mënyrë të njëjtë si vitet e mëparshme.

Zëvendësministri i Drejtësisë u shpreh se ky konstatim nuk qëndron, duke theksuar se Ministria i ka kushtuar një prioritet të veçantë politikës së aksesit në drejtësi, e përfshirë në Strategjinë Ndërsektoriale të Drejtësisë 2024–2030. Kjo strategji përmban aktivitete dhe masa konkrete për promovimin e aksesit në drejtësi, duke përfshirë fushata informimi për kategori të ndryshme qytetarësh, si dhe trajnimin dhe informimin e profesionistëve që ofrojnë shërbime juridike.

Ai shtoi gjithashtu se ndihma juridike e garantuar nga shteti realizon fushata informuese dhe ofron shërbime në të gjithë territorin e Republikës së Shqipërisë, përmes drejtorive vendore dhe klinikave ligjore, duke siguruar mbulimin e plotë dhe qasjen e drejtë të shtetasve në nevojë për ndihmë juridike.

Konkluzionet: 
Takimi i parë u organizua në përputhje me parimet e Open Government Partnership (OGP), duke synuar transparencë, përfshirje dhe bashkëkrijim me të gjitha grupet e interesit. Ai solli së bashku përfaqësuesit e institucioneve publike të thirrura nga Ministria e Drejtësisë, organizatat e shoqërisë civile, në kuadër të procesit të bashkërendimit për përgatitjen e Planit Kombëtar të Veprimit (PKV) 2026–2030. 
Gjithashtu, u prezantua Kuadri Metodologjik i procesit të bashkëkrijimit, përfshirë hapat e hartimit të Planit të Veprimit dhe mënyrën e angazhimit të palëve të interesuara. Ministria e Drejtësisë njoftoi se ka përgatitur një pyetësor, në përputhje me parimet e OGP dhe fushën e përgjegjësisë së saj, i cili do t’u dërgohet aktorëve të përfshirë për plotësim përmes email-it.

